
Құрметті оқырмандар, әріптестер, достар!

Сіз «Керуен» ғылыми журналының кезекті санын ашып отырсыз. 
Журнал мақалалары CrossRef дерекқорында тіркеледі және әр автордың мақаласына DOI - 

электронды құжаттарға сілтеме жасау үшін пайдаланылатын цифрлық объект идентификаторы 
беріледі. Журнал «Ұлттық ғылыми-техникалық сараптама орталығы» акционерлік қоғамның 
(NCSTE) Қазақстандық дәйексөздер базасында (KazBC) индекстеледі. Алдағы уақыттарда 
авторларды Web of Science және Scopus халықаралық дәйексөздер базасына енгізілген 
басылымдарда қабылданған стандарттарға сәйкес жарияланымдар дайындауға бағдарлай 
бастаймыз. Бұған дейін аннотация мен кілт сөздердің көлеміне қойылатын талаптар реттелген. 

Журналдың редакциялық алқасына қазақстандық және шетелдік жетекші ғалымдар 
кіреді. Журнал авторлардың жарияланымдарының ақпараттық ашықтығы мен қолжетімділігі 
саясатын ұстанады; мақалалар журналдың веб-сайтында үш тілде толық мәтінді қол 
жетімділікпен орналастырылған.

Журналдың мақсаты- гуманитарлық ғылымдар саласындағы жаңа жетістіктердің нәтижесі 
бойынша ақпарат беру.

Журналдың міндеттері:
 Бұрын жарияланбаған және басқа журналда жариялау үшін ұсынылмаған түпнұсқа 

жоғары сапалы ғылыми мақалаларды қабылдау.
Авторлық құқыққа қатысты Қазақстан Республикасы заңнамасының талаптарына және 

жариялау этикасы бойынша әлемдік тәжірибеде жалпы қабылданған ережелерге сүйену.
Келесі гуманитарлық ғылымдар саласындағы жаңа зерттеулерді қамту:
1. Әдебиеттану
2. Мәдениеттану

Құрметпен, «Керуен» журналының бас редакторы, филология ғылымдарының докторы, 
ҚР ҰҒА корреспондент мүшесі,  М.О.Әуезов атындағы Әдебиет және өнер институтының 
бас директоры (Алматы, Қазақстан) МАТЫЖАНОВ Кенжехан Ісләмжанұлы

Уважаемые читатели, коллеги, единомышленники, друзья!

Перед вами очередной номер  научного журнала «Керуен». 
Статьи журнала регистрируются в БД CrossRef и к каждой авторской статье обязательно 

присваивается DOI – цифровой идентификатор объекта, который используется для 
обеспечения цитирования, ссылки и выхода на электронные документы. Журнал индексируется 
Казахстанской базой цитирования (КазБЦ) АО «Национальный центр государственной научно-
технической экспертизы» (НЦГНТЭ). Постепенно мы начинаем ориентировать авторов на 
подготовку публикаций по стандартам, принятым в изданиях, входящих в международные 
базы цитирований Web of Science и Scopus. Ранее уже были скорректированы требования к 
объему аннотации и ключевым словам. 

В составе редакционной коллегии журнала представлены ведущие казахстанские и 
зарубежные ученые. Журнал следует политике информационной открытости и доступности 
публикаций авторов, статьи размещаются на сайте журнала на трех языках в полнотекстовом 
доступе.

Целью журнала является распространение научной информации и привлечение новых 
авторов. Журнал инициирует дискуссии по результатом новых достижений в области 
гуманитарных наук.

Задачи журнала:
Принимать оригинальные высококачественные научные статьи, ранее не опубликованные 

и не представленные для публикации в другом журнале.
Опираться на требования законодательства Республики Казахстан в отношении авторского 

права и общепринятые в мировой практике положения по публикационной этике.
Ориентироваться на охват публикаций по следующим специальностям в области 

гуманитарных наук.
1. Литературоведение
2. Культурология

С уважением и надеждой на сотрудничество, главный редактор «Керуен», доктор 
филологических наук, член-корреспондент НАН РК, генеральный директор Института 
литературы и искусства им. М.О. Ауэзова МАТЫЖАНОВ Кенжехан Слямжанович.

Dear readers, colleagues, associates, friends!

Here is the next issue of the scientific journal "Keruen".
Journal articles are registered in the CrossRef database and a DOI is necessarily assigned to 

each author's article - a digital object identifier that is used to provide citation, reference and output 
to electronic documents. The journal is indexed by the Kazakhstan Citation Database (KazCD) of 
the National Center for State Scientific and Technical Expertise JSC (NCSTE). Gradually, we begin 
to orient the authors to the preparation of publications according to the standards adopted in the 
editions included in the international citation databases Web of Science and Scopus. Previously, the 
requirements for the volume of the annotation and keywords have already been adjusted.

The editorial board of the journal includes leading Kazakhstani and foreign scientists. The 
journal follows the policy of information openness and accessibility of authors' publications; articles 
are posted on the journal's website in three languages in full-text access.

The purpose of the journal is to disseminate scientific information and attract new authors. The 
journal initiates discussions on the outcome of new advances in the humanities.

The tasks of the journal:
Accept original high quality scientific articles that have not been previously published or 

submitted for publication in another journal.
Rely on the requirements of the legislation of the Republic of Kazakhstan in relation to copyright 

and generally accepted in world practice provisions on publication ethics.
Focus on the coverage of publications in the following specialties: humanitarian sciences
1. Literary studies
2. Cultural studies

With respect and hope for cooperation, Editor-in-chief of "Keruen", Doctor of Philology, 
Corresponding Member of the National Academy of Sciences of the Republic of Kazakhstan, 
General Director of the M.O. Auezov Institute of Literature and Art MATYZHANOV Kenzhekhan 
Slyamzhanovich.

Сағатова Ш.Б.*1, Юнисов Е.А. 2

ҚАЗАҚ МАҚАЛ-МӘТЕЛДЕРІНДЕГІ 
«АР – ҰЖДАН» КОНЦЕПТІСІ 

Аңдатпа. Мақал-мәтелдер – қазақ халқының ұрпақтан ұрпаққа жалғасып келе жатқан баға жетпес 
мұрасы. Мұнда ата-бабаларымыздың өмірлік тәжірибесі, ой толғаныстары, ақыл-кеңестері түйінделген. 
Адамның қуаныш пен өкініш,  азап пен күлкі,  көз жасы мен махаббат, ашу мен сенім, ақиқат пен 
жалған, шындық пен өтірік, адамгершілік пен үміт сияқты сезімдері мен эмоциялары парасат пен өмір 
танымының таразысынан өтіп, тарих тұңғиығынан бүгінгі күнге жеткен.

Мақал-мәтелдер халық жадында берік сақталған. Олардың есте сақталуына айтылуының әртүрлі 
әуезділігі, әдемі ұйқасы мен ырғақтары ықпал етеді. Мақал-мәтелдер қарапайым халықтың өмірде 
көргендері мен тәжірибесінен алынған өмір сабақтарын есте сақтаудың бірден-бір жолы болды. 
Мақал-мәтелдердің көпшілігі адамның адамгершілік болмысы – жақсылық, жамандық, аяушылық, 
жанашырлық, намыс, ар-ұждан сияқты ұғымдардың мазмұнын іздестіруге, айқындауға бағытталған. 
Әртүрлі тақырыптарға жинақталған мақал-мәтелдер әрбір адамның тал бесіктен жер бесікке дейінгі 
өмірінің барлық кезеңдерін рухани тұрғыдан реттеп отыратын қағидалар жиынтығы секілді. 

Адамзат баласы үшін бақыт деген тек адамгершілік тазалықпен және рухани үйлесімділікпен тікелей 
байланысты, сонымен қатар өз ар-ұжданымен үйлесімді өмір сүретін адамды ғана бақытты деп санайды.

Мақалада осы тұжырым аясында қазақ мақал-мәтелдеріндегі «ар-ұждан» ұғымының семантикалық 
мазмұны қарастырылады. «Ар-ұждан» туралы мақал-мәтелдердің құндылығы, халық арасында кең тара-
лу себебі, ең алдымен, мазмұнының тереңдігіне, ондағы айтылған ойлардың даналығына байланысты.

Кілт сөздер: ар, мақал-мәтел, нақыл, ұғым, адамгершілік, мейірімділік, даналық, махаббат, парасат, 
өмір, тәжірибе.

Кіріспе. Мақалдар – ұлттың өзіндік санасына қатысты құндылық категорияла-
рын жинақтаған психикалық-мәдени формация. Мұнда тіл құралдары тепе-тең 
және үнемді қолданылған. Белгілі бір тарихи кезеңде ұлттық сана-сезімнің бағытын 
білдіріп, бет бұрған құндылықтар жүйесін айқындайды. Сол тарихи кезеңде өмір 
сүрген тұлғаның адами болмысына, мінез-құлқына баға береді, оның идеал еткен 
мұраттарын айқындайды. 

Ұлттың тілдік бейнесін қалыптастыруда мақал-мәтелдердің алатын орны зор. 
Мағыналарына қарай олар жалпыадамзаттық және ұлттық мәдениеттің негізгі 
құрамдас бөлігі ретінде қандай да бір ережелер топтамасы сияқты болып келеді. 
Мақал-мәтелде халықтың дүниетанымы, өмірге көзқарасы, философиясы, өзге де 
мәселелер кеңінен көрініс табады. 

Мақал-мәтелдер ұлттың рухани байлығы мен сан ғасырлық мәдениетінің көркем 
көрінісі ғана емес, сол халықтың ой-санасы, зердесі мен даналық деңгейінің де 
жарқын көрінісі (Бабалар сөзі, 2010:6). 

Қазақ халқы үшін ондай идеалдардың бастысы – ар-ұждан. «Ар-ұждан» ұғымы 
қазақ мәдениетінің басты ұғымдарының бірі болып табылады. «Малым – жанымның 
садақасы, жаным – арымның садақасы» деп өмір сүретін қазақ халқы үшін «ар» 
адамның іс-әрекетіне басшылық ететін ішкі әділеттілік сезімі.

Материалдар мен әдістері. Сол себепті зерттеу материалы ретінде қазақ мақал-
мәтелдерінде «ар-ұждан» концептісін талдау нысаны алынды. Зерттеу барысында 
салыстырмалы-салғастырмалы, жүйелі-кешенді және әдеби-тарихи саралау сияқты 
ғылыми әдіс-тәсілдер пайдаланылды. Тақырыпты зерттеуде мәтінді құрылымдық 
талдау, даралау, жинақтау әдістері қолданылды.

Зерттеу нәтижелері. Мақал – өмірдегі түрлі құбылысты жинақтап, түйіп, 
ықшамдап беріп, бір не екі тармақтан тұратын, алдыңғы жолдарында пайымдап, 
соңғы жолдарында қорытылған ой айтатын бейнелі поэтикалық жанрдың бір түрі, 
ғасырлардан екшеленіп жеткен терең мазмұнды, тақырып аясы кең сөз мәйегі. «Ар-
ұждан» тақырыбындағы мыңдаған мақал-мәтелдер – соның айғағы. 

Мақалада қарастырылып отырған «ар-ұждан» концептісі адамның әлеуметтік 
ортадағы моральдік-этикалық мінез-құлқын сипаттайтын адамгершілік категори-
ясы болады. Мақал-мәтелдердегі «ар-ұждан»  концептісін әлемнің бірнеше тілдік 
бейнесін қайта қарап, салыстыра отырып, зерттеу түрлі өркениет топтарына тиесілі 
халықтардың этномәдениетінде «ар-ұждан» концептісінің қалыптасу барысын, ретін 
анықтауға, ұқсастықтары мен айырмашылығы туралы тұжырым жасауға мүмкіндік 
береді. Осы ретте лингвомәдени концептілердің тілдік экспликациясының формала-
ры лексемалар, түрлі фразеологизмдер мен идиомалар, мақал-мәтелдер мен нақыл 
сөздер арқылы берілетінін атап өту керек (Дадаева, 2021:336). Концептілердің 
лингвомәдени факторларының қалыптасуын және семантикалық ерекшеліктерін 
зерттеу олардың қалыптасуының ұлттық сипатын анықтауға мүмкіндік береді.

«Ар-ұждан» – моральдік сана-сезім ұғымы, сонымен қатар этикалық категория. 
Адамның  қоғамдағы өз орнын, өз тұлғасының қаншалықты маңызды екендігін сезі-
ну мен қоғамның сол адамның қаншалықты маңызды, құнды екенін тану сәттерін 
қамтиды. Мазмұны және өзінде көрініс табатын моральдік көзқарастың табиғатына 
қарай «ар-ұждан» ұғымы «намыс» ұғымымен пара-пар келеді. 

Қазақ ойшылдары да «ар», «ұят», «ынсап» мәселелерінен аттап кеткен жоқ. Да-
нышпан ойшыл Шәкәрім «ар», «ұят», «ынсап», «қайғы» мәселелерін философиялық 
логикада тұңғыш қарастырған философ-ғалым ретінде танылды. Ол өз еңбектерінде 
«ақыл-ой», «ұждан» мәселелеріне кеңінен тоқталып, ғылыми, философиялық 
тұрғыдан жан-жақты талдаған. Ар дегеніміз – ынсап, мейірім, әділет. Бұл – екі өмірге 
де керек іс. Жанға азық болатын құндылық. Шәкәрім ақыл-ойдың жиырма сегіз түрін 
көрсеткен. Солардың ішінде адамды адамдық негізге жетелейтін негізгі қасиет ретін-
де ақыл-ойды атап айтады (Есім, 2008:7).  

Осы тұрғыдан алғанда қазақ түсінігіндегі «ар», «намыс», «ұят» сөздерінің 
мағынасы ұлы философтардың зерттеулеріне сүйене отырып, әлемдегі өзге де 
халықтардың қалыптасқан түсініктерімен астасып жатыр деп нық айтуға болады.

Талқылануы. «Ар-ұждан» түсінігін зерттеушілер оның әртүрлі әлеуметтік 
тұрғыда көрініс беретінін атап көрсетеді: 

1) ол – шешім қабылдаудағы басты кеңесші; 
2) ол – адамның барлық әрекеттері мен ойларының куәгері; адамның ниет-

пиғылының әділ, таза екендігінің кепілі; 
3) ол – айыптаушы; адамның іс-әрекетіне баға береді немесе оны айыптайды.  

«Ар-ұждан» адамның ойында жүйелі түрде белсенді болады, оның іс-әрекетінің 
дәстүрлі этикалық нормаларға сәйкес-сәйкес еместігін көрсетеді. Адамды өз «ар-
ұжданының» айыптауы басқалардың айыптауынан маңыздырақ және ауырырақ. 
Үкім шығарылғаннан кейін «ар-ұждан» оны жүзеге асырады, осылайша өзіне сот 
орындаушысының функцияларын алады. Ол адамды оттай қариды (Кондратьева, 
2005:25).

Осы айтылғандардың негізінде «ар-ұждан» концептісіне кеңірек тоқталайық. 
В. Даль «Орыс тілінің түсіндірме сөздігінде» «Ар-ұждан» – адамгершілік сана, 

адамгершілік сезім, адамның сезімі, жақсылық пен  жамандықты іштей сезе білу, 
әрбір әрекеттің сапасын тани білу, әрбір әрекетті мақұлдау немесе келіспеушілік біл-
діру, жақсылық пен адалдыққа бастайтын, өтірік пен жамандықтан сақтайтын сезім, 
жақсылық пен шынайылыққа  ұмтылдырушы махаббат сезімі» деп көрсетеді (Даль, 
эл.ресурс:2022).

Орыс тіліндегі «совесть» сөзін С.И. Ожегов былай түсіндіреді: «... адамның өзінің 
мінез-құлқы, тәртібі үшін айналадағы адамдар мен алдындағы моральдік жауапкер-
шілік сезімі» (Ожегов, 2012:594).

Бұл ұғымға Е.В. Урысон: «...адамның өз іс-әрекетін, сондай-ақ ойлары мен сезім-
дерін моральдік тұрғыдан бағалай алуы, егер олар морлаьдік нормаларға сай кел-
мей жатса, уайымдауы, соның нәтижесінде осы нормаларға сай болуы үшін өзінің 
әрекеттерін, ойлары мен сезімдерін өзгерте білу қабілеті» -деп неғұрлым нақты 
түсініктеме береді (Урысон, 2000:186).

Орыс философы Иван Ильин «ар-ұжданды» кемелдікке ұмылу, жауапкершілік пен 
әділеттіліктің қайнар көзі, «сапа мен жауапкершіліктің, еркіндік пен әділеттің, маңызды-
лық пен адалдықтың және өзара сенімнің шуағы» деп таниды (Колесов, 2004:112)

Д.А. Ачмиз «ар-ұждан» концептісін белгілі бір құбылыстың жеке сипатының 
тұлғаның әлеуметтік мәртебесі, моральдік әлеуеті, психикалық жай-күйі және өзге 
де түрлі жағдайлар  сияқты түрлі себептер мен факторларға әркім өзінше телитін 
нақты белгілері деп жазды (Ачмиз, 2009:186).

Ағылшын тілінде бұл ұғым көбінесе «conscience» лексемасы арқылы беріледі. 
Мысалы: to have no conscience – ұяты жоқ, to make a matter of conscience – ұятына 
қарап, әрекет ету. Адамның ең маңызды органдарының бірі – жүрек те ар-ұжданға 
ие: have a heart (ауызекі) – ұятың бар ма, my heart smote me – ұятым қарып барады 
(дәлме-дәл: мені жүрегім кеміреді). 

Ағылшын тілінде «ар-ұждан» ұғымы мынаны білдіреді: conscience – consciousness 
within oneself of the choice one ought to make between right and wrong (Hornby, 
1984:263). Басқаша айтқанда, дұрыс пен бұрысты ажыратудың саналы көрінісі деген 
мағына береді. 

Қазақ тілінің түсіндірме сөздігінде «Ар – адамгершілік ізгі қасиет» деп көрсетілген 
(Қазақ тілінің түсіндірме сөздігі, 2008:52).

Қазіргі заман философтарының бірі, ғалым Ғарифолла Есім: «Ұят ұғымы тек 
адамға қатысты ғана қолданыста болады. Ұят ұғымы да, ар-ұждан ұғымы да адамға 
қатысты феномендердің мәні», – дейді (Есім, 2008:4).

Бұл анықтамалардың барлығына ортақ нәрсе – ар-ұждан адамның адамгершілік 
санасы, жақсы мен жаманды айыра білу қабілеті ретінде сипатталады. Қазақ мақал-
мәтелдері қорының ар-ұжданға қатысты бөлігін талдау барысында «ар-ұждан» 
ұғымының көбінесе басқа ұғыммен жұптаса келетіні байқалады. Себебі мақал-
мәтелдердің басым бөлігі адамның адамгершілік болмысына арналып, жақсылық, 
жамандық, ұят, ар-намыс және т.б категорияларды анықтауға бағытталған. Мақал-
мәтелдер адам өмірін реттеуші рухани ұстанымдарды айғақтайды, бұл ұстанымдар 
қазақы тәрбие тұжырымдарына сай бесіктен басталады. «Намыс» ұғымы қазақ 
мәдениетіндегі «ар-ұждан» ұғымымен тікелей байланысты және мұны сан қилы 
қырынан байқауға болады.

Қазақ халқының көптеген мақал-мәтелдерін кеңінен қарастыра келе, адамдық ар-
ұждан тақырыбы ар-намыс, адалдық, махаббат, сенім тақырыптарымен ұштаса оты-
рып, адамдардың айналасындағы адамдар мен қоғам алдында өзінің мінез-құлқы үшін 
жауапкершілігін сезінуінің айқын дәлелі және нәтижесі екендігін аңғаруға болады. 

Құрамында «ар-ұждан» лексемасы бар мақал-мәтелдердің көбі өсиеттік сипатқа ие.
«Ар-ұжданға» қатысты мақал-мәтелдерді бірнеше тақырыптық топтарға бөліп 

қарастыруға болады:
- тәрбиеге қатысты:
1. Әдепті бала арлы бала, әдепсіз бала – сорлы бала (Бабалар сөзі, 2010:153);
2. Аталы сөзді арсыз қайырады (Бабалар сөзі, 2010:148);
3. Арсызға алты күн мейрам (Бабалар сөзі, 148);
4. Адам арын ойлайды,
Жаман қарнын ойлайды (Бабалар сөзі, 2010:63).
- жауапкершілік туралы:
1. Арлы арына қараса, 
Арсыз жеңдім дейді (Бабалар сөзі, 2010:147);
2. Арсыз жеңдім дейді,
Арлы көндім дейді (Бабалар сөзі, 2010:147);
3. Өлімнен ұят күшті (Бабалар сөзі, 2010:164);
4. Ұят – иманның қабы (Бабалар сөзі, 2010:170);
4. Ер мойнында қыл арқан шірімес (Бабалар сөзі, 2010:153).
- ел алдындағы парызға қатысты:
1. Ел намысы – ер намысы (Бабалар сөзі, 2010:153);
2. Бөріктінің намысы бір (Бабалар сөзі, 2011: 129).
- намыстың ең жоғарғы құндылық ретінде танылуы:
1. Малым – жанымның садақасы,
Жаным – арымның садақасы (Бабалар сөзі, 2010:160);
2. Қоянды қамыс өлтіреді,
Ерді намыс өлтіреді (Бабалар сөзі, 2010:153);
3. Жарлы болсаң да, арлы бол (Бабалар сөзі, 2010:153); 

4. Жігіттің құны – жүз жылқы, ары – мың жылқы (Бабалар сөзі, 2010:155).
Қарастырылған мақал-мәтелдер тобының айрықша ерекшелігі – халық 

ұғымындағы «ар-ұждан» адамның жүрегіне тікелей жазылған моральдік заң бола 
отырып, олардың жасына, тегіне, тәрбиесі мен даму деңгейіне қарамастан барлық 
адамдарға қатысты болады.  «Ар-ұждан» адамға тек адамгершілік жағынан жақсы 
немесе жаманды көрсетіп қана қоймайды, сонымен бірге оны жақсылық жасауға, 
жаман істерден аулақ болуға міндеттейді, жақсы іс-әрекеттерден қуаныш пен қанағат 
сезімі туындаса, жаман әрекеттерден ұят, қорқыныш, сезімі туады. Бұл – адам жаны 
үшін азап, санасы үшін қайғы. 

Ал бақыт туралы ұғым қашан да таза адамгершілік және рухани үйлесімділікпен  
байланысты, бақытты деп тек өз «ар-ұжданымен» бір үйлесімде өмір сүретін адамды 
ғана айтуға болады.  

Жоғарыда аталған мақалдардан ар, ұят ұғымының мәні мен мақсаты 
адам бойындағы адамшылық қасиеттерді сақтау, үлкенге құрмет, кішіге ізет, 
бауырмашылдық, береке-бірлік, ұйымшылдық, тұлғаны өз өмірінен бұрын басқа 
адамдардың алдындағы адамдық жауапкершілікке тәрбиелейтін құбылыс екені 
айқын байқалады. Ғалым Д. Мәсімханұлы «...қазақ мәдениеті бай ақлақи-моральдық 
қасиетке ие. Қазақ халқы бағзы  әуірлерден бастап, күні бүгінге дейін «өлімнен ұят  
күшті...», «малым – жанымның  садағасы,  жаным – арымның  садағасы» деп ар-
намысты, ұят пен ақлақты бәрінен жоғары қойды. Қандай шаруа  тындырсын, не 
туралы сөйлесін, бәрін ақлақтың безбеніне салып, бәріне мораль биігінен  қарады» 
деп тұжырымдайды (Мәсімханұлы, 2021:38). Қазақ мәдениетінде адамның санасы-
на ең алдымен басқа адамдардың алдында қызармау, масқара болмау, «мынау менің 
балам, ағам, туысым...» деп мақтана алатындай адам атану, қатарынан кем болмау, 
елдің сөзіне қалмау, әке-шеше мен бауырларға жанашыр болу сияқты түсініктер сан 
ғасыр бойы атадан балаға тәрбие арқылы сіңіп отырған. Өскен жігітке өзін емес, ал-
дымен туған-туыс пен  бауырларын ойлау шарт. Өзінің қара басын күйттеген адамды 
қазақ санасы қабылдамайды. Өзін ойлаған адам меншілдіктің құлы болады, адамға 
жұғымсыз болады.

«Ар-ұждан» мәселесі дүниедегі ең бағзы мәселе және ол ежелгі уақыттан бері 
әлемнің көптеген ғалымдарының назарын аударып келеді (Сократ, Платон, Демо-
крит, Аристотель, Цицерон, Сенека, Марк Аврелий, Эпиктет және басқалары). Бұл 
мәселені ортағасырлық философия өкілдері де назардан тыс қалдырмады (Августин 
Аврелий, Фома Авинский және басқалары) және ар- ұжданды діни-философиялық 
көзқарас тұрғысынан қарастырды. 

Орыс діни философиясында (В.С. Соловьев, Л.Н. Толстой, С.Н. Булгаков,               
Н.А. Бердяев және басқалары) ар-ұждан тұлғаның рухани өзін-өзі тануымен байла-
ныста қарастырылады.

Батыс мәдениетінің көпшілігі «ар-ұждан» мен сананы тығыз байланыста 
қарастырады (фр. conscience, ит. conscienza, исп. сonsciencia). Мысалы, ағылшын 
тілінде тек  XVIII  ғасырда  ғана «consciousness» сана, бар болмысымен ұғыну ал, 
«conscience» ар-ұждан мағынасында болып, басқа елдерге қарағанда кең мағынада 
қолданыла бастады. 

Көптеген европалық тілдерде «ар-ұждан» концептісі латын тілінің «conscientia» 
және грек тіліндегі  «συν-έιδησις:» орыс тілінде «совесть», неміс тілінде «Gewissen», 
ағылшын тілінде «consciencе»,  итальян тлінде  «coscienza», испан тілінде  «сonciencia» 
моделіне негізделген.      

Бұл сөздердің барлығы «ортақтастық», «үйлесім» және «білім» деген сөздерден 
құралған. Сөйтіп, бұл тілдердегі «ар-ұждан» «бірлескен білім», «үйлескен білім» де-
генді білдіреді. 

Мұндағы «ар-ұжданның» сипаты адам әрекеттерінің уәждеріне қарай таным 
құндылықтарының эмоцияларын саралау болып табылады. 

Батыс мәдениетіндегі «ар-ұждан» ұғымының  ерекшелігі оның заңның басым 
жағына негізделуінде, басқаша айтқанда христиан өсиеттерінің өзі сол заңның 
баптары іспетті болып келеді, бұл құдаймен құрылатын келісімшарт формасында 
қабылданады. Өсиеттің өзі ежелгі уақытта жиі қолданылатын келісімшарттың ерек-
ше формасы ретінде сипатталады.  

Халықтың санасында «ар-ұждан» туралы ұғым ең алдымен өзіңнің және 
айналаңдағы адамдардың алдындағы жауапкершілікпен, олардың рухани тазалық, 
мейірімділік жалпы оның наным-cенімімен үндеседі. Орыстардың тілдік бейнесінде 
«ар-ұждан» кішігірім (адам жанын) кеміргіш ретінде қарастырылады, ол адамның 
ішіне кіріп алып, жағымсыздық күй тудырып отырады. Арым жанымды жеп барады, 
арым маза бермей тұр деген сияқты сөз тіркестерінің мәні осыған байланысты болуы 
керек. «Ар-ұждан» – адамның ой-санасын, сезімін, жақсы және жаман әрекеттерін 
басқара алады. Арым таза немесе таза емес, ұятың білсін, ар таразысына салып көр, 
ар-ұятың ояныпты ғой деген сияқты ұғымдар осыдан шыққан.  

«Ар-ұждан» ұғымын қарастырғанда, «ар-ұждан» адамгершілік заңдарына сәйкес 
келетін, іс әрекеттердің тазалығына жауап беретін сезім ретінде көрінеді. Ол заңдарды 
бұзған жағдайда  ар-ұят жазалайды, нәтижесінде оның өзі жағымсыз эмоциялар мен 
жағдайлар тудырушы сезім  болып қалады.

Ар-ұждан – құдай,  ар-ұждан – борыш, ар-ұждан – ақыл, ар-ұждан – намыс 
концептілерінің өзара тығыз байланысы «ар-ұждан» сөзінің ассоциативті кеңістігін 
талдағанда расталады. Мұның барлығы этикалық «ар-ұждан» концептісінің тілдік 
санада маңызды орын алатынына дәлел болып отыр, ал лексикалық бірліктер тілдік 
мәліметтерге сүйене отырып, адамның образын жасауға көмектеседі.  

«Ар-ұждан» –  барлық этикалық кешендерді қамтитын құрылымы күрделі кон-
цепт. Мұнда адамға биік сана деңгейінде қабылданатын Заң да, қандай да бір нақты 
жағдайда мінез-құлық танытудың баламалы таңдауы да, ол таңдаудың Заңмен үйлесуі 
де, оның шешімі де бар.  

Кез келген адамның басқа адамдардың алдында күнәсі кешірілсе де, өз арының 
алдында өзі ешқашан ақтала алмайды. Шын мәнінде өз күнәсін сезіп, азапқа түскен 
«ар» адамға маза бермейді. Мұндай ар-ұжданмен жайбарақат өмір сүру оңай емес, 
ол өтірікке жол бермейді, өзінің қырағы көздерімен барлап, бақылап, адамға шынын 
айтқызады, өкіндіреді.     

«Ар-ұждан» концептісін тарихи тұрғыдан түсіну барысында жаңа заман 
мәдениетінде ар үшін жаңа негіз – ақыл-ой  пайда бола бастағанын айтуға болады. 

Гегель мұндай рухани ережеге былай деп анықтама берді: «...бұл қалыптасқан ақыл-
ой абсолютті ұстанымдар мен міндеттерді  туындатады, тек сол анықтамалар оған 
имманентті болған кезде ғана ол өзіне  өзінің арынан сүйеніш табады». Ол сүйеніш 
тек діни қалыпта ғана болмайды, ойлау тұрғысынан алып қарасақ,  адамның бұл 
өмірдегі орны жайлы ойлау және одан тиісті қорытынды жасау қалпында болады 
(Гегель, 1990:220).  

Неміс философы Кант моральдің дінге ешқандай да мұқтаж емес, оның өзі өзіне 
жеткілікті екенін түсіндіреді. Ары биік адамға ешқандай заңның қажет еместігін, 
ол адам заңсыз да, дінсіз де жамандық әрекетке бармайтындығын айтады (Кант, 
2007:272).  Кант дінді моральдық тұрғыдан осылай түсіну тек адамның кемеліне 
келіп, рухани толысқан кезінде ғана мүмкін болады деп пайымдайды. Кант борышқа, 
міндетке өте көп көңіл бөледі, сөйтіп кез келген борыш пен міндеттемелерді махаб-
батсыз орындау мүмкін еместігін айтады. Махаббатсыз борыш пен міндет деген ол 
құрғақ сандырақ, ол өмірді толыққанды қалыптастыруға қабілетті емес, керісінше 
өмірді тұншықтырады деп тұжырымдайды (Кант, 2007:274). Қандай да бір міндет пен 
борышты адам баласы өз қалауынсыз, өз жүрегінсіз орындаса, ол адам арының өтірік 
арнаға бұрылып, өтірік бетперде киіп, өмірдің шынайылығынан алшақтап кетеді. 
«Ар-ұждан» барлық істің санамен қосылуы арқылы ғана өмірге рухани құндылық 
пен мәдениетті қалыптастырады.

Егер адам адамшылығын жоғалтса, онда – оның рухани өлгені. Тән жазасынан 
құтылғанымен, ар жазасынан құтылу мүмкін емес. Біреуді алдап, өтірік айтуға 
болғанымен, адам өз арының алдында өз-өзін алдап, орынсыз іске аяқ баса алмай-
ды, себебі өзгені алдағанмен, адам өзін, өзінің арын алдай алмайды. Адамның өзіне 
өзі сыншы болып, дұрыс қадам жасай білуі, ғибрат аларлық істерге ұмтылуы оның 
өмірінің тыныштығы мен бақытын қамтамасыз етеді. 

Ар – адамның сыры, құпиясына қазық болатын рухани субстанция, ар – адам ісінің 
төрешісі. Ар – адамның өз соты. Әр адам өзінің арының алдында жауап бермек. Ұлы 
философ Шәкәрім халыққа ар білімі деген арнайы білім керек деп таныды. Арлы 
адам бойындағы ұятымен, жігерімен, қайратымен ерекшеленеді. Егер адамды арсыз 
десек, біз «адамзат»  ұғымынан айырылып қаламыз деп түсіндірді (Есім, 2008:7). 

Ар – адамның ішкі сыры, бізге беймәлім құпиясы. Арсыздық – адам бойындағы 
ең жаман қасиет, ол судың тұнық болғаннан гөрі, лай болғандығын қалайды. Ар – 
ізгіліктің өлшемі, оның көрінісі. Адамның әлемде пайда болуының өзі – ізгіліктің 
өлшемі, оның көрінісі. 

Жан мәңгі өмір сүрсе, оған азық керек. Ол – ұждан. Егер адам әрбір істеген ісін 
«ұждан» деген ұғымға  салса, оның кез келген іс-әрекеті оңға басады. 

Байлықтан бұрын ар-намысты жоғары ұстау – халықтың қанына терең сіңген 
құндылық,  бар затқа қанағат тұту да – қазаққа тән қасиет. 

Қорытынды. Қорытындылай келе, кез келген мақалды адамның ойлап 
шығарғанын ұмытпау керек дегіміз келеді. Адам –  жеке дара тұлға. Өмірде қанша 
адам өмір сүріп, бір ғана «адам» деген ұғыммен қарастырылғанымен, сол адамдардың 
ішкі дүниесі бір-біріне ұқсамайды, себебі әр адамның танымы, білімі мен тәжіриебесі 
әрқилы болады. Сондықтан атадан балаға келе жатқан сөздер тек жауапкершілік пен 

борыш ұғымында қарастырылмауы керек, себебі жауапкершілік, борыш, парыз тек 
жүрекпен, махаббатпен ұштасуы керек. Кант айтпақшы, махаббатсыз орындалған 
жауапкершілік адамды екі жүзділікке алып барады. Бристоль университетінің про-
фессоры Мартин Стикер өзінің «Канттағы шынайы қажеттілік» атты мақаласында 
адамның шынайы қажеттілігі ешкімнің көмегінсіз орындалатынын айтқан (Sticker, 
2021:448). Бұл дегеніміз шын пейілмен, риясыз ниетпен, таза жүрекпен орындала-
тын әрекеттерге қандай да міндеттілік болмысты артуға болмайтынын көрсетеді. 
Сондықтан орындалған әрбір қадам «солай болуы тиіс, осылай жасауға міндеттімін» 
деген адам санасында қатып қалған ойдан жасалмауы керек, адам сол жауапкершілік-
ті, парыз бен борышын өз қалауымен, өз ынтасымен, өз жүрегімен жасауы қажет. 
Сүйіп орындалған барлық істің берекесі көп болады, жүректен шыққан іс адамның 
шынайы бейнесін ашады. «Ар», «ұждан» концептілерін әр тілде қабылдауды, 
қолдануды салыстыра отырып, саралау барысында осындай тұжырымға келдік. 

Қазақ философиясындағы басқа халықтар тәрізді «ар-ұжданның» сырын ашуға 
ұмтылған Абай мен Шәкәрімнің де басты айтпақ ойы осы болды. 

Қазақ мақал-мәтелдері мен ұлы философтар еңбектеріндегі «ар-ұждан» 
ұғымының көлемі мен мазмұнын салыстыра талдау тек тіл тұрғысынан ғана емес, 
әрбір мәдениеттің, әрбір тілдің өзіндік ерекшелігі тұрғысынан да маңызды. 

Осы тұрғыда қазақ және өзге тілдегі мақал-мәтелдерде кездесетін «ар, ұждан, 
ұят» концептілерін зерттеу жұмыстары ары қарай да жалғаса бермек.

Концепт «совесть» в казахских пословицах 

Аннотация. Меткий и образный казахский язык особенно богат пословицами. Из бездны времен 
дошли до нас в этих сгустках разума и знания жизни радость и страдания людские, смех и слезы, лю-
бовь и гнев, вера и безверие, правда и кривда, честность и обман, вера, надежда.  

Пословицы прочно ложатся в память. Их запоминание облегчается разными созвучиями, рифмами, 
ритмикой. Люди, создавшие пословицы, не знали грамоты, и не было у простого народа иного способа 
хранить свой жизненный опыт и свои наблюдения.

Большая часть пословиц и поговорок обращена к нравственной сути человека – поискам и опреде-
лению содержания таких понятий, как добро, зло, жалость, сострадание, честь, совесть. Собранные по 
темам с привлечением многих вариантов, они удивительно красноречиво и разноголосо свидетельству-
ют о тех духовных началах, которые регламентировали жизнь каждого человека, начиная с колыбели.

Представление о счастье всегда связывается с нравственной чистотой и душевной гармонией, – и 
счастливым можно назвать лишь того, кто живет в согласии со своей совестью.

В свете этих слов рассмотрим смысловое наполнение концепта «совесть» в казахских пословицах 
и поговорках.

Ценность пословиц о совести, причина их большой популярности в народе, прежде всего, объясня-
ется их глубоким содержанием, мудростью выраженных в них идей.

Ключевые слова: совесть, пословицы, поговорки, концепт, нравственность, доброта, мудрость, лю-
бовь, разум, жизнь, опыт.

The meaning of the «conscience» concept in Kazakh proverbs 

Abstract. The accurate and figurative Kazakh language is especially rich in proverbs. From the abyss of 
time, in these clots of reason and knowledge of life, human joy and suffering, laughter and tears, love and anger, 
faith and unbelief, truth and falsehood, honesty and deceit, faith, hope have come down to us.

Proverbs are firmly embedded in memory. Their memorization is facilitated by various consonances, 
rhymes, rhythms. The people who created the proverbs did not know how to read and write, and the common 
people had no other way to store their life experience and their observations.

Most of the proverbs and sayings are addressed to the moral essence of a person - the search for and 
definition of the content of such concepts as good, evil, pity, compassion, honor, conscience. Collected by topic 
with the involvement of many options, they are surprisingly eloquently and in different voices testify to those 
spiritual principles that have regulated the life of every person, starting from the cradle.

The idea of   happiness is always associated with moral purity and spiritual harmony, and only one who lives 
in harmony with his conscience can be called happy.

In the light of these words, the semantic content of the concept of «conscience» in Kazakh proverbs and 
sayings are considered.

The value of proverbs about conscience, the reason for their great popularity among the people, is primarily 
due to their deep content, the wisdom of the ideas expressed in them.

Keywords: conscience, proverbs, sayings, concept, morality, kindness, wisdom, love, reason, life, 
experience.

